
  INTRODUCIÓN




  Xaime Estévez Vila




  A reedición do método para gaita de Enrique Otero Covelo (Vigo, 1930-2013) Leccións de gaita, publicado por Editorial Galaxia en 1978, é sen dúbida unha das mellores noticias editoriais posibles para un músico da tradición galega. Se a isto engadimos que se completa co cuarto curso, rexistrado por Otero en 1980, mais inédito para o público, xa está suficientemente xustificado o seu interese e pertinencia.




  Esta metodoloxía, próxima a facer o medio século de existencia, marcou un fito nas edicións pedagóxicas da música galega e da aprendizaxe da gaita galega en particular. Enrique Otero foi o primeiro gaiteiro da tradición en realizar unha proposta semellante xuntando os seus coñecementos e experiencia como músico da Banda Municipal de Vigo, onde tocaba o bombardino, coa súa militancia na tradición musical en grupos da contorna, pero recoñecidos en Galicia enteira, como Os Cruceiros. (Método completo de gaita, A. de Santiago —Galaxia, 1964— é o primeiro dedicado á gaita galega na historia, pero o gran músico vasco, e director da Banda Municipal da Coruña, non era especialista no noso instrumento, e carecía dos coñecementos propios dun mestre gaiteiro da tradición galega, o que singulariza definitivamente a proposta do gaiteiro do Fragoso.)




  A circunstancia de que o Conservatorio de Música de Vigo o invitase a dar clases dende 1971, e o éxito que o alumnado de gaita (nenos e nenas dende o principio) acadaban sempre nas audicións, que adoitaban pechar solemnemente co Himno galego, provocaron un paso máis: a petición formal de oficialización dos estudos para o instrumento nacional de Galicia, primeiramente no grao elemental, que eran tres cursos daquela. (Hai que subliñar a inestimable empatía cara á gaita galega dos directores do Conservatorio olívico naquelas datas, Jesús Fernández de Yepes e a súa sucesora Josefa Estarque Vila.)




  E así foi que o libro publicado por Galaxia contén os tres cursos aceptados polo Ministerio de Educación e Ciencia para iniciar a historia da pedagoxía da música tradicional en Galicia en canto á oficialidade na aprendizaxe instrumental, raíz necesaria do presente onde podemos cursar estudos superiores de música tradicional galega.




  Enrique Otero fixo unha proposta para gaita en sintonía con outros instrumentos de vento con escalas, arpexos, exercicios melódicos e técnicos, combinados con pezas que presumían a dificultade prevista para cada nivel. Ton menor e requinteo aparecían, por exemplo, no terceiro nivel, xunto coa “Muiñeira de Chantada”.




  Sen dúbida, o mestre Otero tivo que pensar e repensar cada exercicio e cada peza no nivel que lle correspondía coa inestimable axuda do seu alumnado, que cada día ía facendo nas clases as propostas do profesor de gaita. Por iso o publicado en Leccións de gaita está testado entre 1971 e 1978, cando sae o libro. Podemos observar que, a pesar de que ten case trescentas obras propias no seu catálogo, nestes momentos da edición do libro, en 1978, non son moitas as pezas súas publicadas, recollendo, iso si, outras populares que tamén nos informan dos temas preferidos por Otero para impartir clases, como a “Alborada de Pontecaldelas”, “Muiñeira de Chantada”, “Marcha do antigo Reino de Galicia”, “Foliada de Monforte” e “Foliada de Tenorio”, entre outras.

